
Անհրաժեշտությունը. Հայաստանի Հանրապետության կառավարությունն ստանձնել է պետություն-մասնավոր գործընկերության (այսուհետ՝ ՊՄԳ) ձևաչափով գործարքների ամբողջական, համակարգային մոտեցման և Հայաստանում դրանց իրականացման համար ամուր հիմքերի մշակման հանձնառություն: Կառավարության նպատակն է մասնավոր հատվածի ուժեղ կողմերի և հնարավորությունների համախմբման միջոցով նպաստել տնտեսական և սոցիալական զարգացմանը Հայաստանում, միաժամանակ ժամանակակից տեխնոլոգիաների ներգրավման, երկկողմ պարտավորությունների սահմանման և ռիսկերի բաշխման միջոցով խթանել միջազգային լավագույն չափանիշներին համապատասխանող հայկական ընկերությունների կայացումը։ Բացի այդ, ՊՄԳ կիրառումը հնարավորություն կտա նպաստել երկրի ենթակառուցվածքների զարգացմանը, օտարերկրյա ուղղակի ներդրումների ներգրավմանը, մասնավոր հատվածի ֆինանսական և ոչ միայն ֆինանսական հնարավորությունների կենտրոնացմանը, պետություն-մասնավոր հատված երկխոսության արդյունավետ իրագործմանն ու ապահովմանը: 

Կարգավորման նպատակը և բնույթը. ՀՀ ՊՄԳ քաղաքականություն փաստաթղթի նպատակն է Հայաստանում հաջողված ՊՄԳ համակարգի ստեղծման, խթանման և պահպանման նպատակով անհրաժեշտ օրենսդրական և ինստիտուցիոնալ հիմքերի և փոփոխությունների համար բարձր մակարդակի քաղաքականության շրջանակի սահմանումը և ՊՄԳ միջազգային լավագույն փորձի ներդրման խրախուսումը, որը կնպաստի պետություն–մասնավոր համագործակցությունը որակական նոր հարթություն տեղափոխմանը, ներդրումային ակտիվության բարձրացմանը և կայուն տնտեսական զարգացման ապահովմանը:

Քաղաքականությունը սահմանում է ՊՄԳ ծրագրերի իրականացմանը, առաջ-ընթացին ու հանրային շահերի պաշտպանությանը նպաստող, ինչպես նաև Հայաստանում ՊՄԳ ծրագրերի կառավարումն ապահովող օրենսդրական և ինստիտուցիոնալ շրջանակ: Օրենսդրական հիմքերի ամրապնդման և օրենքի կայունություն ապահովելու նպատակով քաղաքականությամբ առաջարկվում է ՊՄԳ առանձին օրենքի մշակում: Նախագծից բխող Նոր օրենքով նախատեսված է կարգավորել ՊՄԳ այն առանձնահատկությունները, որոնք կարգավորված չեն «Գնումների մասին» ՀՀ օրենքով: Մշակվող օրենքը, ի թիվս այլոց, նախատեսելու է նաև. 
 
· նախագծման, (վերա)կառուցման աշխատանքների և շահագործման պատվիրակումը մեկ մասնավոր գործընկերոջը,
· սեփական (մասնավորի) նախաձեռնությամբ առաջարկների ներկայացումը (unsolicited proposal),
· ուղղակի բանակցությունների վարումը (direct negotiations), 
· միջամտության իրավունքների նախատեսումը և իրականացումը (step-in rights),
· առանց լրացուցիչ մրցույթի անցկացման մասնավոր գործընկերոջ փոխարինումը,
· առանց լրացուցիչ մրցույթի անցկացման ուղիղ պայմանագրի կնքումը:

Հարկ է նշել, որ Քաղաքականության շրջանակներում ՊՄԳ-ներին ազգային ենթակառուցվածքների զարգացման այլ մոտեցումների նկատմամբ նախապատվություն չի տրվում: Քաղաքականությունը փորձում է հստակեցնել այն հանգամանքները, որոնց դեպքում ՊՄԳ-ները կարող են և պետք է կիրառվեն:

Նախագծի մշակման գործընթացում ներգրավված ինստիտուտները և անձինք. Նախագծի մշակման գործընթացում ներգրավված են Տնտեսական զարգացման և ներդրումների նախարարությունը և այլ շահառու մարմիններ: Նախագծի մշակման աշխատանքները համակարգել է «Ռազմավարական նախաձեռնությունների կենտրոն» հիմնադրամը՝ խորհրդատուների աջակցությամբ:

Ակնկալվող արդյունքը. Պետություն-մասնավոր գործընկերության մեխանիզմների կիրառման համար անհրաժեշտ իրավական դաշտի ստեղծմանն ուղղված բարենպաստ միջավայրի ստեղծում:

«Հայաստանի Հանրապետության պետություն-մասնավոր գործընկերության քաղաքականություն փաստաթղթին հավանություն տալու մասին» Հայաստանի Հանրապետության կառավարության արձանագրային որոշման ընդունելու կապակցությամբ պետական (կամ տեղական ինքնակառավարման մարմնի) բյուջեի եկամուտների էական նվազեցում կամ ծախսերի ավելացում չի նախատեսվում:


